
Из практики законотворчества на государственном языке

УДК 8.340.113.

ЗАҢ ТЕРМИНДЕРІН ЖҮЙЕЛЕУДІҢ 
КЕЙБІР МӘСЕЛЕЛЕРІ

Айымбетов Мәди Айтбенбетұлы 
Қазақстан Республикасының Заңнама және құқықтық ақпарат 
институты Лингвистика орталығының жетекші ғылыми қызметкері, 
Нұр-Сұлтан қ., Қазақстан Республикасы; e-mail: madi_46@mail.ru

Түйін сөздер: Заңнама терминдерін жүйелеу, ұлттық терминжасам амалдары мен 
тәсілдері, халықаралық қолданыстағы терминдер, терминдердің қолданыстық ерекшелігі, 
ұлттық терминдік қор жасау.

Аннотация. Мақалада заң терминдерін сапалық тұрғыдан жүйелеудің кейбір өзекті 
мәселелері қозғалады. Автор заңнама терминдерінің қолданыс аясындағы қызметінің ерек-
шеліктерін атап көрсете отырып, оларды жүйелеудегі сапасының дәлдігіне ден қояды. 
Аталған мәндегі терминдердің лексикалық-симантикалық жасалу тәсілі жөнінде тұжы-
рым жасайды. Қолданыс аясына қарай терминдердің салалық мағынасын дәлдеу – заң тер-
миндерін жүйелеудің ең бірінші шарты болып табылатындығын және бұлайша жүйелеу 
терминнің бірізділігін және мағыналық жағынан ауытқумаушылығын барынша сақтауға, 
екіұдайлықты болдырмауға қол жеткізетіндігі дәйектеледі.

Мақала авторы заң терминжасамының амалдары мен тәсілдеріне мән берудің заң тер-
минін жүйелеуде маңызды екенін айтады. Мақаланың мазмұндық сипатының тағы бір ерек-
шелігі халықаралық қолданыстағы заң терминдерінің ортақ сипатын нақты мысалдармен 
аша отырып, олардың ұлттық заңнама терминдерінің қорына енуінің сипатын көрсетеді, 
ұлтаралық мәртебесін айқындайды. Сондай-ақ ширек ғасырдан астам уақыттың ішінде 
халықаралық қолданыстағы біршама терминдердің де ұлттық тілімізде жатық, заңи нор-
малық сипаты нақты баламалары табылғандығын айрықша атап, бұлардың дені заңнама 
мәтіндерінде, бұқаралық ақпарат құралдарында кеңінен қолданылып жүргендігін дәлелдейді.

Мақалада терминнің ұлттық қорын қалыптастырудың маңыздылығы айтылады. Тер-
миндік қорға енген әрбір термин ғылыми тұрғыдан да, заң жазу тәжірибесіне тигізер әсерінің 
тиімділігі тұрғысынан да ұлттық заңнаманы мемлекеттік тілде жазудың мүмкіндігін жү-
зеге асыруға ықпал етуі тиіс екендігі ойға арқау болады. Заңнама терминдерін жүйелеудің ең 
түйінді мәселесі де осы деген қорытынды жасалады.

НЕКОТОРЫЕ ВОПРОСЫ СИСТЕМАТИЗАЦИИ 
ЗАКОНОДАТЕЛЬНЫХ ТЕРМИНОВ

Мәди Айтбенбетұлы Айымбетов
Ведущий научный сотрудник Центра лингвистики Института 
законодательства и правовой информации Республики Казахстан, 
г. Нур-Султан, Республика Казахстан; e-mail: madi_46@mail.ru

Кючевые слова: систематизация юридических терминов, способы и методы создания на-
циональной терминологии, термины международного характера, особенная значимость дей-
ствия законодательных терминов, создания национального терминологического фонда.

Аннотация. В статье затрагиваются некоторые  актуальные вопросы систематизации 
юридических терминов. Автор отмечая особенную значимость действия законодательных 
терминов, акцентирует внимание на качественный их отбор в сфере  использования. Заклю-
чение делается на предмет лексико-семантических методов формирования указанных тер-
минов.  Важным условием является четкие уточнения отраслевого значения терминов, при 
этом данное систематизирование обеспечивает унификацию подобных  терминов, а также 
констатируется недопустимость их двусмыленности в понятийном аспекте.

Автором статьи подчеркивается, насколько имеет значение в систематизировании тер-
минов способы и методы их создания. Качество содержания данной статьи определяется 
еще одной особенностью - раскрытие общедоступного характера международных терминов 
конкретными примерами и внедрения их в фонд национальной законодательной терминоло-
гии, указывая на получение ими межнационального статуса. Кроме того, в статье конста-
тируется, что за период в более чем четверть века обеспечены конкретные в смысловом 

и нормативном значении алтернативные варианты многих законодательных терминов  на 
государственном языке. И они успешно используются в  законодательных текстах  и  на 
страницах средств массовой информации.

В статье отмечено значение создания национального терминологического  фонда. Каж-
дый термин, вошедший в данной фонд, и в своем научном, и в практическом аспектах должен 
способствовать в дальнейшем формированию национального законодательства на государ-
ственном языке. Это является основной мыслью в статье о систематизации  юридической 
терминологии.

THE ISSUES OF SYSTEMATIZATION 
OF LEGISLATIVE TERMS

Aiymbetov Madi Aitbenbetuly
Leading Researcher of the Center for Linguistics, Institute 
of Legislation and Legal Information of the Republic of Kazakhstan, 
city Nur-Sultan, Republic of Kazakhstan; e-mail: madi_46@mail.ru

Keywords: Systematization of legal terms, ways and methods of creating national terminology, 
international terms, special significance of legal terms, the establishments of a national terminology 
fund.

Abstract. The article deals with some topical issues of systematization of legal terms. The author 
notes the special significance of legal terms and focuses on their qualitative selection in use. The 
conclusion is made on the subject of lexical and semantic methods of forming these terms. An important 
condition is a clear clarification of the branch meaning of terms, while this systematization ensures 
the unification of such terms, as well as the inadmissibility of their ambiguity in the conceptual aspect.

The author emphasizes how important the ways and methods of their creation are in the 
systematization of terms. The quality of the content of this article is determined by another feature - 
the disclosure of the public nature of international terms by specific examples and their introduction 
into the national legal terminology fund, indicating that they have received an international status. 
Moreover, the article states that for a period of more than a quarter of a century, alternative versions of 
many legislative terms in the state language have been provided with specific semantic and normative 
meaning. Also, they are successfully used in legislative texts and on the pages of mass media.

The article notes the importance of establishing a national terminology fund. Any term included in 
this category, both in its scientific and practical aspects, should contribute to the further formation of 
national legislation in the state language. This is the main idea in the article about the systematization 
of legal terminology.

Заң - қоғамдық қатынастың сан салалы 
мәселелерін реттейтін, яғни өмір сүрудің, адам 
тіршілігінің экономикалық, саяси, мәдени, әле-
уметтік, құқықтық сипатының, азаматтық әре-
кеттесуінің тұтастай бір ережесі десек, заңнама 
терминдері соның мағыналық және нормалық 
нақтылығын қалыптастыратын басты құрал. 
Осы орайдан келгенде заңама терминдерін 
жүйелеудің маңызы ерекше. 

Заңнама терминдерін жүйелеу ұғымына 
ғылыми көзқарас тұрғысынан келсек, жалпы 
терминжасам мәселелерімен өзектес тұжы-
рымдарға ден қойылуы қажет. Терминжасам-
ның лексикалық-семантикалық аспкетісін 
негізге ала отырып, заңнама терминдерінің жа-
салу тәсілдері мен амалдарын тілге тиек еткен 
орынды. Ең алдымен оны қолданыстық сала-
сының табиғатына басты назар аудару қажет. 
Айталық, сот ісіне ғана тән терминнің мағына-
лық немесе нормалық қолданысы негізінен тек 
сол саланың қарастыратын мәселелерін қамти-
ды. Бұл - дау тудырмас, басы ашық ақиқат. 
Белгілі бір терминнің заң мазмұнын ашудағы 

нормалық қызметін ерекшелеудің негізгі прин-
ципі де осыған саяды. Демек, қолданыс аясына 
қарай терминдерді салалық мағынасын дәл-
деу – заң терминдерін жүйелеудің ең бірінші 
шарты болып табылады. Бұлайша жүйелеу-
дің оңтайлылығы терминнің бірізділігін және 
мағыналық жағынан ауытқумаушылығын ба-
рынша сақтауға, екіұдайлықты болдырмауға 
қол жеткізеді. 

Заң терминін қалыптастырудың лексика-
лық-семантикалық тәсілінің өзіндік ерекшелі-
гі толықтай ескеріліп жасалған терминдерінің 
өміршеңдігі оның нормалық дәлдігімен ай-
қындалуы тиіс екендігін айтуымыз керек. Бұл 
тұрғыдан Қазақстан Республикасы Жоғарғы 
Сотының судьясы, заң ғылымдарының док-
торы, профессор Бағлан Мақұлбековтің «Заң 
терминдерінің ерекшелігі сол, олар қабыл-
данған құқықтық актілердің заңнамалық күшін 
айқындауда үлкен роль атқарады, олардың 
басқа құжаттардан айырмашылығын білдіреді. 
Қабылданған заңнама актілері көпшілікке 
түсінікті болу үшін қолданылған терминдердің 

логикалық нанымдылығына, пайдалану орны-
на, заңдылық тұрғыдан тиімділігіне баса на-
зар аударған жөн» [1, 21-27 б.] деген пікірі өте 
орынды. 

Әртүрлі құқықтық қатынаста нақты бір 
нормалық ұғымды беру үшін тіл заңдылығы-
ның нормалары сақтала отырып, заңнамада 
жаңа атау жасау қажеттілігі туындайды, ал бұл 
атау – термин, яғни жаңа термин жасалады. 
Сондықтан да бүгінгі таңда жаһандық ықпал-
дасудың нәтижесінде көптеген жаңа ұғымдар-
дың пайда болуын заңды құбылыс деп қараған 
абзал. Міне, бүгінде заң терминін жүйелеуде 
терминдік қордың жаңа ұғымдарының мем-
лекеттік тілдегі баламасын жасаудың өзектілі-
гі артып келеді. Әрине, мемлекеттік тілдегі 
заңнамада көптеген атаулардың жаңа қазақша 
баламасын жасау тәжірибесі заң актілерінің 
мәтіндерін орыс тілінен аудару барысында жү-
зеге асырылып келеді. Дәлірек айтқанда, ұлт-
тық заңнама терминдері орыс лексикасының 
заңдылығына икемделген терминологияның 
ықпалынан әлі толықтай ажыраған жоқ. Түбірі 
латын, грек, ағылшын, неміс және Еуропаның 
басқа да тілдерінен алынған терминдер нұсқа-
сының қазақша баламасы да олардың орысша-
ланған тұлғасы негізге ала отырып жасалады, 
көбіне «изм», «ация» жұрнақтарына тәуел-
діліктен заңнама терминдеріміз құтылған жоқ. 
Мәселен, «демократизм», «авторитаризмдік», 
«терроризм», «агроирригациялық», «авиаци-
ялық», «амортизациялық», «декларациялау», 
«облигациялық», «корпорация», «коммуника-
циялық», «радиациялық» және т.т. Бұл ойы-
мыздың тиянағын қазақ тіліндегі психология 
терминдерінің тілдік табиғатын зерттеуші ға-
лым С. Исақованың іргелі зерттеу еңбегіндегі 
«Кірме терминдердің қазақ тіліне орыс тілін-
дегі қалпын сақтап алынуының және олардың 
аударылмауының басты себептерінің бірі – 
термин қабылдауда ұстанған принциптерімізге 
тікелей байланысты. Күні кешеге дейін термин 
қабылдауда ұстанған принциптеріміз кірме 
терминдердің ана тілімізге аударылуына неме-
се тіліміздің дыбыстық заңдылықтарына сәй-
кес тұлғасын өзгертуіне кедергі жасап келді» 
[2] деген пікірінен де табамыз. 

 Терминжасам мәселесіндегі кеңестік иде-
ологияға негізделген бұл қағидатты өзгертетін 
кез келді. Бұл ұлттық заңнама терминдері жүй-
есін қалыптастыру бағытындағы жаңа кезең 
болуға тиісті. Латын графикасына көшудің 
нәтижесіне бұл тұрғыдан келгенде үлкен сенім 
артылады. Кирилл әліпбиінің құрсауынан 
шығу ұлттық терминдердің, оның ішінде, 
заңнама терминдерінің өз тілімізде жазылуы-
ның жаңа қадамдарын қалыптастырады. Шын-
туайтына келгенде, бұл өз кезегінде заңнама 
терминдерін ұлттандыру мәселесіндегі рефор-
малық төңкеріс болады деген үміт бар.

Заңнама терминдерін біріздендіру де оны 

жүйелеудің нақты бір көрінісі болып табыла-
ды. Бұл арада ескеретін бір жәйт. нормалық 
мағынасы бұрмаланып баламаланған атаулар-
ды немесе заңның нормалық мазмұнына орай 
өзіндік мәтіндік мағынада ғана қолданылатын 
терминдерді заңдық әрі лингвистикалық қайта 
сараптаудан өткізудің маңызы ерекше. 

 Айталық, Республикалық терминология 
комиссиясы мақұлдап, қолданысқа енгізіл-
ген «қағидат» [3, 103-б.] терминін «принцип» 
терминінің өз тіліміздегі түбегейлі баламасы 
ретінде ғана қарастырсақ, мағыналық дәлдік-
ті сақтай аламыз ба деген сұрақ туындайды. 
О баста латыншада «principium» - «негіз», 
«бастапқы» мағынасында қолданылған бұл 
атаудың саясат, тіл, өнер, экономика және т.б. 
мәселелердегі мәні - «қағидат» болса, нақты 
ғылымдар мен техникада «принцип» болып 
қала беруге тиісті деп ойлаймыз. Мәселен, 
техникада «белгілі бір тетіктің жұмыс істеу 
қағидаты» дей алмаймыз ғой. Сол сияқты 
қоғамдық саяси мәндегі «үдеріс» атауының да 
техника саласындағы қолданысы - «процесс» 
(лат.processus). Ал француз тіліндегі «эксплуа-
тация» (фр. explotation) терминінің де «қанау» 
және «пайдалану» деген екі тұрғыдағы мағы-
насын заңның мәтіндік қолданысына қарай 
пайдалану қажеттігі айтпаса да түсінікті. Ал 
процестік заңнамадағы «қамақ» (арест) тер-
минін мүлікке қатысты қолданғанда мәтіндік 
ұғымдалуына орай «тыйым» салу деп алына-
тындығы («наложение ареста на имущество») 
дау тудырмас ақиқат. Өкінішке орай, кейде 
аудармашылардың шалағайлығынан «мүлікті 
қамаққа, қамауға алып» жатамыз. Заңи норма-
лық нақтылығы мен лексикалық мағынасының 
үйлесімін артық-кемсіз өлшемдей білу арқылы 
ғана толыққанды термин түзуге болады. Осы 
екі шартты үйлестіру жолымен терминжасамда 
ойлағандай нәтижеге қолжеткізеге болады. 

Терминдер бірізді қолданылмайды деген 
пікір осындай атаулардың мәтіндік мағынасы-
ның лексикалық тұрғыдағы дұрыс қолданысын 
түсінбеушіліктен келіп туындайды. Заңнама 
терминдерінің заң мәтініндегі осындай қолда-
ныстық ерекшелігін ескермейінше, олардың 
дұрыс-бұрыстығына қатысты біржақты пікір-
лерге ұрыну қиын емес. Терминді жүйелеу 
мәселесінде терминнің өз мәнінде, айқын да 
дұрыс үйлесімде қолданылуын пайымға алу 
қажет деп есептейміз.

Заңнама терминдерін жүйелеу бағытын-
дағы тағы бір өзекті мәселе -халықаралық қол-
даныстағы терминдерді заң мәтінінде дұрыс 
қолданудың қағидаты. Бұл тұрғыда әуелі тер-
миндерге қатысты «халықаралық терминдер» 
деген анықтаманың басын ашып алған жөн. 
Біздің ойымыша, бұлайша анықтама жасау 
мүлдем қате, өйткені «халықаралық термин-
дер» деген мұндай терминдік ұғым жоқ, ал 
әлемдік деңгейде белгілі бір заңдық нормаға 

ортақ қолданылуға енгізілген термин ғана бар. 
Мұндай терминдердің дифинициясы олардың 
әртүрлі тілге тән түбірлік атауын көрсетеді, 
мысалы, латынша, грекше, ағылшынша, неміс-
ше, французша, италиянша дегендей. Мәселе 
солардың халықаралық деңгейде қойылатын 
құқықтық мәселелердегі қолданысы туралы 
болғандықтан, бұларға «халықаралық қолда-
ныстағы терминдер» деген анықтама берген 
жөн. Тарихи-әлеуметтік көзқарастан келген-
де автономия, агент, акция, ассамблея, банк, 
библиография, биржа, библиография, демо-
кратия, конституция, социализм, т. б. толып 
жатқан терминдер төрткүл дүниенің тілінде 
қаншама заманалардан бері айтылып келе 
жатқанына ешкімнің күмәні болмауға тиіс. 
Сол сияқты әлемдік өзара ықпалдасудың әр ке-
зеңінде бірқатар заңнама терминдерінің жаңа 
ұлтаралық ұғымдық мәртебесі де қалыпта-
сқандығын, қалыптасу үстінде екендігін жоққа 
шығара алмаймыз, мысалы, акциз, аннуитет, 
аудит, байт, грант, менеджер, маркетинг, факси-
миле, флешмоб, форс-мажор, франшиза, «элек-
трондық үкімет», эскроу-шот , чартер, холдинг 
және тағысын-тағылар.

 Сонымен қатар соңғы ширек ғасырдан 
астам уақыттың ішінде халықаралық қолда-
ныстағы біршама терминдердің де ұлттық 
тілімізде жатық, заңи нормалық сипаты нақты 
баламалары табылғандығын айрықша атап 
өтпеске болмайды, бұлардың дені заңнама 
мәтіндерінде, бұқаралық ақпарат құралдарын-
да кеңінен қолданылып жүр. Атап айтсақ, ай-
ыппұл (штраф), әкімшілік (администрация), 
зияткерлік (интелектуалдық), жекешелендіру 
(приватизация), делдал (брокер), кеден (та-
можня), сәулет (архитектура), сауалнама (ан-
кета), талап қою (иск), түрлендіру (модифика-
ция), рахымшылық (амнистия), құқық (право), 

үйлестіру (координация), үлесақы (дивиденд), 
үлестес тұлға (аффилиированное лицо), үрдіс 
(тенденция), үштаған (триада), ұяқалып (ма-
трица), ұстаным (позиция) және тағы да басқа 
көптеген терминдерді санамалап беруге бола-
ды.

Қоғамның дамуына ықпал етуші біріыңғай 
әрекеттер жүйесін реттейтін өтұжырымдама-
лық ереженің негізгі заңи мазмұндық әлеуетін 
құрайтын заң терминін қалыптастыру процесі 
ұлттық өркениеттің, ұлттық сананың және 
ұлттық тілдік құралдың өзара үйлесімінен 
туындайды. Сол себептен термині тегеурін-
ді де толымды кез келген заңының қолданы-
стық пайдасы мен өміршеңдігі өз деңгейінде 
халыққа қызмет ете білуімен тікелей байла-
нысты. Ал мұның алғышарттары: нақтылық, 
бұлжымастық, әділдік. Осы тұрғыдан алып қа-
рағанда заңнама терминінің сапалық жағынан 
әлеуетті болуы оның нормалық мағынасының 
айқындығымен анықталады. 

Терминді жасаушы заңгерлерге, қазақ 
тіліндегі терминжасамының академиялық 
қағидаттарының шеңберінде лексикалық толық 
сипатын жан-жақты сауатты әрлеп жұмырлай-
тын лингвист-терминшілерге қойылатын талап 
әрдайым да жоғары. Олардың ғылыми-теори-
ялық әрі практикалық қызметінің бірегей нәти-
жесі заңнамалық терминологияның жүйелі қа-
лыптасуына, терминдік қордың толыға түсуіне 
оң ықпалын тигізері сөзсіз. Терминдік қорға 
енген әрбір термин ғылыми тұрғыдан да, заң 
жазу тәжірибесіне тигізер әсерінің тиімділігі 
тұрғысынан да сапалы болса, ұлттық заңна-
маны мемлекеттік тілде жазудың мүмкіндігін 
нақтылай жүзеге асыруға дайындықпен келер 
едік. Түйіндей айтсақ, заңнама терминдерін 
жүйелеудің ең түйінді мәселесі де осы мүддеге 
келіп саяды.   

